
حوكمی گفتوگۆی زانستی له‌ كاتی ته‌واف و هاتوچۆی نێوان صه‌فا و مه‌روه‌دا

پرسیار : ئایا حوكمی گفتوگۆی زانستی چیه‌ له‌ نێوان دوو كه‌س و زیاتر له‌كاتی ته‌واف كردن، یان له‌كاتی هاتوچۆی نێوان صه‌فا و مه‌روه‌دا ؟

وه‌ڵام : سوپاس بۆ خوای گه‌وره‌ ومیهره‌بان، وه‌ درود و صه‌ڵات وسه‌لام له‌سه‌ر محمد المصطفی وئال وبه‌یت ویار ویاوه‌رانی هه‌تا هه‌تایه‌ .
گفتوگۆی زانستی له‌كاتی ته‌واف كردن، یان له‌كاتی هاتوچۆی نێوان صه‌فا و مه‌روه‌دا قه‌یدی ناكات و هیچی تێدا نییه‌، و ته‌واف و هاتوچۆی نێوان صه‌فا و مه‌روه‌ به‌تاڵ ناكاته‌وه‌، به‌ڵام باشتر وایه‌ مرۆڤ له‌و كاتانه‌دا سه‌رگه‌رمی یادی خوای گه‌وره‌ بێت و ده‌می به‌ ( ذیكر ) ــه‌وه‌ بێت، چونكه‌ ته‌واف ده‌ڕوات و كۆتایی دێت، گفتوگۆ و موناقه‌شه‌یش كاتی بۆ نییه‌ و ده‌كرێت پاش ته‌واف كردن ، یان پاش هاتوچۆی نێوان صه‌فا و مه‌روه‌ ئه‌نجام بدرێت، جاری وایش هه‌یه‌ كه‌سێك له‌كاتی ته‌واف كردندا یان له‌كاتی هاتوچۆی نێوان صه‌فا و مه‌روه‌دا پرسیارێك ده‌كات و پێویستی به‌وه‌ڵامێكی خێرا هه‌یه‌، كه‌كاتی زۆری ناوێت بۆ وه‌ڵامدانه‌وه‌ ئه‌وه‌ش  قه‌یدی ناكات ئه‌گه‌ر هاتوو پرسیار كه‌ره‌كان پرسیاری زۆریان نه‌بوو، له‌به‌ر ئه‌وه‌ هیچی تێدا نییه‌ ئه‌گه‌ر كه‌سێك له‌كاتی ته‌واف كردندا پرسیارێكی كرد پێی بڵێیت : كه‌مێك ئارام بگره‌ تاوه‌كو له‌ ته‌واف ده‌بینه‌وه‌ ئه‌وجا وه‌ڵامت ده‌ده‌مه‌وه‌، بۆ ئه‌وه‌ی له‌سه‌ر خۆی ذیكره‌كانی ته‌واو بكات و لێ بێته‌وه‌ لێیان .

